بی جے پی ایک غیر سنجیدہ پارٹی، تحقیق کے بغیر ہرزہ سرائی اس کی عادت بن چکی ہے
ممبئی میں مسلم آبادی سے متعلق الزام محض فرقہ وارانہ ماحول پیدا کرنے کا ایجنڈا ہے: سچن ساونت
ممبئی: آل انڈیا کانگریس کمیٹی کے سکریٹری اور ممبئی کانگریس کے چیف ترجمان سچن ساونت نے بی جے پی اور ممبئی بی جے پی کے صدر امیت ساٹم پر سخت تنقید کرتے ہوئے کہا ہے کہ بی جے پی کے پاس ترقی کے نام پر کہنے کو کچھ نہیں، اسی لیے وہ جان بوجھ کر ہندو–مسلم کا مسئلہ اچھال کر عوام کی توجہ بنیادی مسائل سے ہٹانا چاہتی ہے۔ ان کے مطابق ممبئی میں مسلم آبادی بڑھنے کے الزامات نہ صرف بے بنیاد ہیں بلکہ خالصتاً سماج کو بانٹنے کے مقصد سے لگائے جا رہے ہیں۔
سچن ساونت نے کہا کہ امیت ساٹم کی جانب سے ہندو اور مسلم آبادی میں تبدیلی کے اعداد و شمار پیش کرنا علمی دیوالیہ پن کی واضح مثال ہے۔ ملک میں ابھی تک مردم شماری نہیں ہوئی، پھر یہ دعوے آخر کس بنیاد پر کیے جا رہے ہیں؟ اگر ووٹروں کی تعداد میں اضافہ ہوا ہے تو اسی بی جے پی اور الیکشن کمیشن نے ماضی میں اسے جمہوریت کی کامیابی قرار دیا تھا، پھر آج اسی کو فرقہ وارانہ رنگ دینا کھلی منافقت ہے۔ انہوں نے کہا کہ بی جے پی بغیر کسی تحقیق کے بیان بازی کرنے والی ’غیر سنجیدہ‘ پارٹی بن چکی ہے۔
انہوں نے کہا کہ بی جے پی رام کے نام کا جاپ کرنے کے بجائے ہر وقت ’مسلمان‘ کے لفظ کا جاپ کر رہی ہے، کیونکہ نفرت اور تقسیم ہی اس کی سیاست کا اصل ہتھیار ہے۔ ووٹ جہاد جیسے الفاظ استعمال کر کے وہ براہِ راست ووٹروں اور جمہوری عمل کی توہین کر رہی ہے، جسے عوام اچھی طرح سمجھ چکے ہیں۔ بنگلہ دیشی دراندازی کے الزامات پر ردعمل دیتے ہوئے سچن ساونت نے کہا کہ اگر واقعی ملک میں بنگلہ دیشی شہریوں کی تعداد میں اضافہ ہوا ہے تو اس کی براہِ راست ذمہ داری مرکزی وزیر داخلہ امیت شاہ اور وزیر اعظم نریندر مودی پر عائد ہوتی ہے۔ کیا بی جے پی یہ مان رہی ہے کہ سرحدوں کی حفاظت میں مرکزی حکومت ناکام ثابت ہوئی ہے؟ اگر نہیں، تو پھر ایسے غیر ذمہ دارانہ بیانات دینے والوں کے خلاف کارروائی کیوں نہیں کی جاتی؟
سچن ساونت نے کہا کہ لوک سبھا انتخابات میں ورشا ایکناتھ گائیکواڑ کی کامیابی اور بی جے پی امیدوار کی شکست نے بی جے پی کو شدید سیاسی و ذہنی صدمے میں مبتلا کر دیا ہے۔ ان کے مطابق ایک بدھ مت سے تعلق رکھنے والی خاتون کا پارلیمنٹ پہنچنا ہی دراصل منووادی سوچ رکھنے والی بی جے پی کی اصل تکلیف ہے۔ انہوں نے کہا کہ جن طبقات اور خواتین کو صدیوں تک قیادت سے محروم رکھا گیا، آئینِ ہند نے انہیں نمائندگی کا حق دیا اور یہی جمہوری سچ بی جے پی کو ناگوار گزرتا ہے۔ انہوں نے مزید کہا کہ بی جے پی مذہب، ذات، زبان اور علاقائیت کے نام پر تنازعات کھڑے کر کے عوامی مسائل سے توجہ ہٹانا چاہتی ہے، جبکہ کانگریس پارٹی ممبئی میونسپل کارپوریشن انتخابات میں صاف پانی، سڑکیں، صحت، تعلیم، رہائش اور شفاف بلدیاتی نظام جیسے بنیادی شہری مسائل پر ہی توجہ مرکوز رکھے گی۔ سچن ساونت نے یقین ظاہر کیا کہ ’ترقی چاہیے، تنازع نہیں‘ کے کانگریسی مؤقف کو ممبئی کے عوام کی بھرپور حمایت حاصل ہو رہی ہے اور عوام بی جے پی کے نفرت انگیز پروپیگنڈے کو مسترد کر دیں گے۔

